
“Couh Laujhwz?” Gou dingq gvaq diuz mingz—
coh de, gaxgonq couh dingqgangj gij cazndaem de
gig okmingz. Youq gwnz roen Dacungh Mbanjyauz,
ginggvaq aen cehgenh banggungz cazndaem de,
hoeng de mbouj youq gunghswh, youq aen canghgu
mbanj Yauzcuz wnq yawj caz, vihneix lij caengz
raennaj. Yienznaeuz caengz raennaj, hoeng gaenq
yawjraen gij gveihmoz aen cehgenh banggungz
cazndaem de. Ndaw cehgenh, vunzhong nyaengq—
nyat, naengj ndei gij caz sou ndaej haenx, caiq raix
haeuj aenvunq gihgi guh caz, caiq aeu gihgi naenx
roengzbae, daengz seiz le cij dawz okdaeuj, couh
baenz bingjcazndaem. Doengh gij bingjcazndaem
neix yaenq miz gak cungj doz roxnaeuz cihsaw,
cungj dwg dinghguh. Gou youq ndaw gvih langhbaij,
yawjraen gak cungj cazndaem dinghguh, lumjbaenz
aen bingjcazndaem yaenq miz cihsaw “laebdangj
100 hopbi”, neix dwg aeu daeuj souyo, gig miz yiyi.
Gou caeuq boux gunghyinz mehmbwk ndaw cehgenh
banggungz gangjgoj, de raek goujcau, yienznaeuz
yawj mbouj cingcuj fajnaj de, hoeng yawjraen gok
bwnda de mbehai riunyumj. Gou cam de guhhong
dwgrengz Iwi? De riu: “Mbouj dwgrengz law, youq
baknaj ranz swhgeij dajgoeng canhcienz, youh ndaej
guenj ranz, ndei gvaq lo.”

“Couh Laujhwz dwg gij mingzdaeg vunz dang—
dieg hawj boux laujcungj cazndaem Denhcouh an,
gij cazndaem de cujyau dwg dinghguh caz, gangj—
bingz ndei. Doenghbaez aen gunghswh mbawcaz
gungndongj, seizneix

de bangrengz duetgungz

youh bangrengz lajmbanj saenqhwng.” Liuz suhgi
gaisau naeuz.

Couh Laujhwz, mingzdaeg loq dojdat, gyoengq
beixnuengx Yauzcuz baenzneix ndiepgyaez heuh de,
wnggai dwg bouxseng’ eiq ndaej daengz vunzmbanj
gingqcungh ndeu.

“Neix dwg mbanj Yauzcuz dou youq duetgungz
gungndongj aen hanghmoeg canjnieb lienzdaemh
gij vungsik moq ‘giyez + gihdi + hozcozse + ranz—
gungzhoj + ciengx caz + sanduk’.” Liuz suhgi
laebdaeb gaisau. Boux daih’ it suhgi nienzcoz neix,
lwgda ndongqndik, naengzganq dangqmaz, cing—
saenz gvaekgvaek, miz siengjfap, miz naengzlig
guhhong cauhmoq, miz de daiqlingx, gij hong
lajmbanj saenghwng Swhdungh Cunh guh ndaej
hoenghhwdhwd.

Liuz suhgi dwg capmbanj daih’ it suhgi swhfaz
bumwnz baij daeuj, de mboujdan daiqlingx daihgya
caez guh ndei gij hanghmoeg canjnieb ndaw mbanj,
lij dawz gij ciennieb cihsiz bonjfaenh bujgiz hawj
vunzmbanj, ciengzseiz hawj vunzmbanj hwnjdangz
goq fapceiq, hawj vunzmbanj hag fap . rox fap . souj
fap.

Byaij ok ranznamhcuk, gou raen henz dou
ranznamhcuk ciengx caz, venj gaiq baiz cuk ndeu,

Doxgap Ciengx Caz.” Caiq roengz baihlaj, dwg diuz
mingzcoh Gobanz, 1ij miz bienhauh. seizgan caeuq
dienhvah hauhmax.

Daengngoenz ciuq daengz diegbingz lo, ndit—
rongh seizcou mwhlaeng, raeujrubrub, lumj gim nei.
Mehyah Gobanz naengh youq laj ndit, baq duk
vaiqvit, de yienghceij ungswnh, riunyumnyum,
gingqdouz ingj de hix mbouj dawz haeujsim saekdi.
Vunz ndaw bya couhdwg baenzneix simsoh swyenz,
mwngz ingj faenh mwngz, gou guh faenh gou, mbouj
lumj vunz ndaw singz, danghnaeuz gingqdouz ingj
swhgeij, yaek bingzcingj ndangdaenj baez ndeu.

“Gobanz, gij dinfwngz san duk sou miz geijlai
nanz lo?” Gou gaemdawz diuz duk ndeu yaw;.

“Ciuhgoeng cienz roengzdaeuj, bouxlawz rox
lo.” Gobanz riufwfw.

Liuz suhgi naeuz, mbanj Yauzcuz youq ndaw
ndoeng ndaw lueg, dauqeawq maj gofaiz, caemhcaiq
vunzmbanj rox dinfwngz san duk, ndigah, gyoengqde
youq ndaw mbanj banh aen cehgenh banggungz
san duk ndeu. Aen’ gyoi vunzmbanj san haenx, aen
gunghswh mbawcaz Couh Laujhwz soucawx dauq
cang caz. Vunzmbanj cawzliux san gyoi cang caz, lij
ndaej san aenndoengj gak cungj aen dawz.

Dwg bw, neix dwg aen canjnieb ngamghwng
ndeu, gyoengq vunzmbanj youq bakdou ranz couh
ndaej dajgoeng canh cienz lo.

Daxmeh Gobanz ing mienhciengz namhcuk,
cingq san aenndoengj. Gyoengq gaeqlwg bwnnyiem—
nyiem ndeu, bibi buengqbuengq byaij dwk, heuh
cici caca. Gij yienghsiengq neix hawj gou naemj
daengz ndwenngoenz an’ onj vuenyungz, gou rag
aendaengq gvaqdaeuj, naengh youq henz ranz—
namhcuk, caeuq daxmeh Gobanz gangjgoj.

“Mehbaj, mwngz san aenndoengj, aen ndeu gai
ndaej geijlai ngaenz?”

Daxmeh Gobanz daengx gij hong ndaw fwngz,
yawj gou baez ndeu, simdingh youh an’ onj, cij
riunyumnyum. De dingq mbouj rox gij Bujdunghva
gou gangj haenx. Gobanz aeu Vahyauz gangj baez
ndeu, caiq ciep vah naeuz: “Roek caet maenz aen
ndeu, ngoenz ndaej san song sam aen.”

“Yienghneix aen’ gyoi cang caz ne?” Gou vix
aen’ gyoi seiq gak haenx cam.

“Aen gouj maenz, diuz faexcuk ndeu ndaej san
cib aen gyoi, san aen gyoi ndeu yungh diemj lai
cung, danghnaeuz san ndaej vaiq, ngoenz san ndaej
cib aen baedauq.”

“Danghnaeuz ngoenzngoenz cungj san, ndwen
miz sam cien maenz souhaeuj, bi miz sam seiq fanh
maenz ngaenz souhaeuj ha.” Gou bang gyoengqde
suenq aen soq neix. Gobanz lij dwg riunyumnyum:
“Mbouj itdingh bw, Couh Laujhwz yaek daeuj
soucawx roxnaeuz youq gwnz hawciengz gai ndaej
okbae cij ndaej.”

